
sþ. 512. Tillaga til þingsályktunar [225. mál]
um rafmagnsmál sveitanna.

Flm.: Vilhjálmur Hjálmarsson, Sigurvin Einarsson, Stefán Valgeirsson.
Björn Pálsson, Páll Þorsteinsson, Jónas Jónsson.

Alþingi ályktar að fela ríkisstjórninni:
1. Að gera 3 ára áætlun um rafvæðingu þeirra byggða, sem hafa ekki fengið raf-

magn frá samveitu í árslok 1969 og hafa að meðaltali eigi meira en 2 km á
milli býla, fjarlægðir á milli hreppa, umfram 2 km frá býli til býlis, skal eigi
reikna með, þegar meðaltal er fundið.

2. Að láta fara fram athugun á því, á hvern hátt hagkvæmast sé fyrir þá bændur
að afla sér rafmagns, sem verða utan þeirra svæða, er falla undir 1. tölulið.
Áætlun samkvæmt 1. tölulið og niðurstöður athugana samkvæmt 2. tölulið verði

lagðar fyrir næsta reglulegt Alþingi.

Greinargerð.

Það lætur nærri, að 200 býli hafi verið tengd samveitum að meðaltali árlega,
síðan skipulegar framkvæmdir hófust við dreifingu raforku um sveitirnar.

Síðastliðið ár var tala tengdra býla með lægsta móti eða rétt um 130. Nú hafa
verið samþykktar veitur til 270 bæja, og eru þá talin flest eða öll þau svæði, þar
sem meðalvegalengd á milli býla er 11/2 km eða minna. Ef svo fer fram sem horfir
um fjáröflun, mun það taka 4 ár að tengja þessi 270 býli.

Tala þeirra býla, sem enn hafa ekki fengið orku frá samveitum, er 1300-1400,
og rafmagnslaus með öllu eru um 450 býli.

Það er útilokað að reikna með því til frambúðar, að hluti þjóðarinnar verði án
raforku. Er mikil nauðsyn að gera sér grein fyrir því nú þegar, hvernig unnið skuli
að þessum málum síðasta áfangann. Kemur þar að sjálfsögðu margt til athugunar.
En til þess að unnt sé að meta allar aðstæður, þarf fyrst og fremst að gera sér
grein fyrir kostnaðarhliðinni.

Í tillögu þessari er lagt til, að gerð verði 3 ára áætlun um tengingu þeirra býla,
sem ekki hafa fengið raforku frá samveitum í lok þessa árs, meðalfjarlægð milli
býla allt að 2 km.

Fram til þessa hefur það verið venja að taka vegalengdir á milli byggðarlaga
(hreppa) með, þegar reiknuð er meðalvegalengd milli býla, ef brúa þarf bilið með
héraðsveitu, þ. e. þar sem svo hagar til, að aðalorkuveita liggur ekki yfir það.

Hér er lagt til að reikna meðalvegalengd eftir fjarlægðum innan hvers sveitar-
félags. Talið er, að km í héraðsorkuveitu kosti nú 117-155 þús. kr., mismunandi
eftir staðháttum og gerð línunnar . Og flutningsmenn líta svo á, að vel komi til
álita að tengja afskekkt, en blómleg byggðarlög orkuveitukerfinu, þótt sérstakan
stuðning þyrfti til af hálfu hins opinbera.

í 2. lið till. eru ákvæði um athugun á því, hvernig hagkvæmast sé fyrir þá
bændur að afla sér rafmagns, sem enn yrðu utan samveitusvæðanna. Er þetta í
samræmi við þá skoðun flutningsmanna, að til langframa geti enginn unað því að
hafa ekki rafmagn.

Orkustofnunin mun hafa í fórum sínum það miklar upplýsingar, að unnt ætti
að vera að semja grófa rammaáætlun um þau atriði, er till. fjallar um, áður en
næsta reglulegt Alþingi sezt á rökstóla. En að sjálfsögðu yrði það svo hlutskipti
Alþingis að taka endanlegar ákvarðanir um framkvæmdir og tilhögun þeirra. Hér
er aðeins lagt til, að málið verði nú skoðað í heild.

Þrátt fyrir fámenni og erfiða staðhætti hafa Íslendingar tekið sér fyrir hendur
að koma síma, útvarpi og sjónvarpi til allra landsmanna og tengja sérhvert byggt
ból vegakerfinu. Það er í fyllsta samræmi við þessa meginstefnu að róa að þVÍ öllum
árum að koma einnig raforkunni til allra landsmanna.


